
||tripurasundarī prātassmaraṇam ||

prātarnamāmi jagatāṃ jananyāḥ caraṇāmbujam |

śrīmat tripurasundaryāḥ vanditāyā harādibhiḥ||

prātastripurasundaryāḥ vrajāmi caraṇāmbujam |

harirharo viriñciśca sṛṣṭyādīn kurute yayā ||

prātastripurasundaryāḥ namāmi padapaṅkajam |

yatpādyamambu śirasi bhāti gaṅgā maheśituḥ ||

prātaḥ pāśāṅkuśa śara cāpahastāṃ namāmyaham |

udyadādityasaṅkāśāṃ śrīmat tripurasundarīm ||

prātarnamāmi pādābjaṃ yayedaṃ bhāsate jagat |

tasyāḥ tripurasundaryāḥ yatprasādānnivartate ||

yaḥ śloka pañcakamidaṃ prātarnityaṃ paṭhennaraḥ |

tasmai dadyāt ātmapadaṃ śrīmat tripurasundarī ||

kāmeśvarīṃ parāṃ īḍe kādihādisvarūpiṇīṃ

mātṛkāvarṇaliptāṅgī mahāśrīcakramadhyagāṃ

ānandaṃ ānandakaraṃ prasannaṃ jñānasvarūpaṃ nijabodhasatvaṃ

yogīndramīḍhyaṃ bhavarogavaidyaṃ śrīmadguruṃ nityamahaṃ namāmi |

trailokyacaitanyamaye pareśi śrīsundari tvaccaraṇājñayaiva |

prātaḥ samutthāya tava priyārthaṃ saṃsārayātrāṃ anuvartayiṣye ||

saṃsārayātrāṃ anuvartamānaṃ tvadājñayā śrītripure pareśi |

spardhā tiraskāra kalipramāda bhayāni mām mābhibhavantu mātaḥ ||

jānāmi dharmaṃ na ca me pravṛttiḥ jānāmyadharmaṃ na ca me nivṛttiḥ |

tvayā hṛṣīkeśi hṛdisthayā:'haṃ yathā niyukto:'smi tathākaromi ||

